
VENDIM 
 

Nr. 763, Datë 22.01.2021 

“Rrëzimi i kërkesës së shoqërisë Vodafone Albania SHA për rishikimin të 
vendimit nr. 758 datë 28.12.2020 “Mbi autorizimin e përqendrimit të shoqërisë 

ApNet SHPK nga shoqëria ABCom SHPK” 
 
Komisioni i Konkurrencës me pjesëmarrjen e: 

 

Znj. Juliana LATIFI Kryetar 
Z. Leida MATJA Zv/Kryetar 
Znj. Eduard YPI Anëtar 
Znj. Adriana BERBERI Anëtar 
   

Në mbledhjen e tij të datës 22.01.2021, shqyrtoi çështjen me: 

Objekti: Rishikim i pikës 2 të vendimit nr. 758 datë 28.12.2020 “Mbi autorizimin 
e përqendrimit të shoqërisë ApNet SHPK nga shoqëria ABCom SHPK. 

 

Baza Ligjore: Neni 12, pika 2, neni  24  germa d); neni 73, pika 1, germa dh) të  ligjit 
nr. 9121, datë 28.07.2003 “Për mbrojtjen e konkurrencës”, i ndryshuar; 
nenet 144-146 të ligjit nr. 44/2015 “Kodi i Procedurave Administrative”; 
Rregullorja “Për zbatimin e procedurave të përqendrimit të 
ndërmarrjeve”; Rregullorja “Për Gjobat dhe Lehtësimin prej tyre”. 

Komisioni i Konkurrencës, pas shqyrtimit të relacionit të Sekretarit të Përgjithshëm, mbi 
kërkesën e shoqërisë Vodafone Albania SHA për rishikim vendimi nr. 758, datë 28.12.2020 
“Mbi autorizimin e përqendrimit të shoqërisë ApNet SHPK nga shoqëria ABCom SHPK, 

VËREN SE: 

Komisioni i Konkurrencës, me vendimin nr. 758 datë 28.12.2020 “Mbi autorizimin e 
përqendrimit të shoqërisë ApNet SHPK nga shoqëria ABCom SHPK”, vendosi të autorizojë 
përqendrimin e realizuar nëpërmjet përftimit të kontrollit  të shoqërisë ApNet SHPK nga 
shoqëria ABCom SHPK dhe për shkelje të nenit 12, pika 2 i ligjit nr. 9121/2003 “Për mbrojtjen 
e konkurrencës” i ndryshuar, vendosjen e gjobës mbi shoqërinë ABCom SHPK në masën 0.2 
% e xhiros së vitit 2019 ose 3,986,270 ( tre milion e nëntëdhjete e tetë mijë e  dyqind e 
shtatëdhjetë) lekë. 

Shoqëria Vodafone Albania SHA ( shoqëria përthithëse e ABCom SHPK), kërkoi nga 
Komisioni i Konkurrencës, rishikimin e pikës 2 të vendimit nr. 758 datë 28.12.2020 “Mbi 
autorizimin e përqendrimit të shoqërisë ApNet SHPK nga shoqëria ABCom SHPK, me qëllim 
pakësimin e masës së gjobës dhënë shoqërisë ABCom SHPK,  me pretendimin se vonesat në 
njoftimin e rastit janë influencuar nga situata e krijuar prej pandemisë, e cila “shkaktoi 

natyrshëm pasoja në drejtim të menaxhimit të rregullt të komunikimeve me palët e treta, përfshi 
këtu dhe autoritetet rregullatorë”.  

Gjatë periudhës kur Qeveria Shqiptare, shpalli gjendjen e fatkeqësisë natyrore (24 mars - 23 
qeshor)  për shkak të pandemisë Sars-Cov 2, Autoriteti i Konkurrencës ka funksionuar në 
mënyrë të plotë duke regjistruar dhe vlerësuar çdo shkresë nga si institucionet publike, ashtu 
edhe nga subjektet juridike private. 

Njoftimi jashtë afateve të parashikuara në ligjit nr. 9121/2003 “Për mbrojtjen e konkurrencës” 
i ndryshuar, nuk ka ndodhur për shkak të mosfunksionimit të AK, por është një sjellje e 
shoqërisë njoftuese ABCom SHPK dhe pretendimi i ngritur nga shoqëria Vodafone Albania 
SHA nuk qëndron. 

Shkelja e nenit 12 pika 2 e ligjit nr. 9121, datë 28.07.2003 “Për mbrojtjen e konkurrencës”, i 
ndryshuar, konsiderohet kundravajtje administrative dhe sanksioni parashikohet sipas nenit 73, 
pika 1, germa dh) të ligjit, në masën jo më shumë se 1% e xhiros totale të vitit paraardhës 
financiar. 

Pretendimi i shoqërisë Vodafone, se përcaktimi i gjobës nuk është në përputhje me nenin 18 të 
ligjit nr. 10279 datë 20.05.2012 “Për kundravajtjet administrative”, nuk qëndron. Përcaktimin 
e gjobës për shkelje të ligjit të konkurrencës,  bazohet në ligjin nr. 9121 datë 28.07.2003 “Për 
mbrojtjen e konkurrencës”, i ndryshuar dhe aktet e tjera nënligjore në zbatim të tij: Rregullorja 
“Për zbatimin e procedurave të përqendrimit të ndërmarrjeve” miratuar më VKK nr. 165 datë 
14.12.2010, dhe  Rregullorja “Për Gjobat dhe Lehtësimin prej tyre” miratuar me VKK nr.120 
datë 10.09.2009.  

Kërkesën për rishikim të vendimit, shoqëria Vodafone e mbështet në nenin 144, pika 2 Kodit 
të  Procedurave Administrative, në të cilin parashikohet shprehimisht se: “ Pala mund të kërkojë 
rishikim, nëse zbulohen rrethana ose prova të reja me shkresë që kanë rëndësi për çështjen, të 
cilat nuk diheshin dhe mund të diheshin prej saj gjatë zhvillimit të procedurës administrative 
që ka çuar në nxjerrjen e aktit administrativ”. Gjatë hetimit administrativ, rezultoi se kërkuesi  
nuk paraqiti as edhe një  provë të re për çështjen, dhe as nuk faktoi  krijimin e ndonjë rrethane 
të re, të cilat mund të ndikonin në rishikimin e vendimit të KK, sipas përcaktimeve të K.Pr.A. 

Gjoba në masën 0.2% të xhiros është llogaritur duke marrë në konsideratë faktorët e 
mëposhtëm: 

− njoftimi është bërë me iniciativën e palës, pavarësisht mos-respektimit të afatit ligjor   0.1% 

− Periudha e mos njoftimit (mars-korrik 2020)                         
+0.05% 

− Përqendrimi vlerësohet si përqendrim horizontal                         
+0.05% 

Në zbatim të nenit 15, pika 1 e ligjit nr. 9121/2003 vlera e xhiros së ndërmarrjes është llogaritur 
si më poshtë: 

Xhiro vjetore e shoqërisë ABCom SHPK  për vitin 2019       XXX lekë 

Xhiro ne tregun e transmetimeve televizive       XXX lekë 

Totali i tatim-taksave               XXX lekë 

Xhiro e shoqërisë pas taksave/tatimeve        XXX lekë 

Masa e gjobës në përqindje        0.2% 

Vlera e gjobës në lekë             3,986,269  lekë 

Fitimi i shoqërisë                      XXX lekë 

Vlera e gjobës së vendosur në VKK nr. 758 datë 28.12.2020 “Mbi autorizimin e përqendrimit 
të shoqërisë ApNet SHPK nga shoqëria ABCom SHPK”, përbën 0.67% të xhiros në tregun 
përkatës të produktit (tregun e transmetimeve televizive), shumë e vogël krahasuar me vlerën 
bazë të llogaritjes së gjobës sipas Rregullores “Për Gjobat dhe Lehtësimin prej tyre” ( 30% e 
xhiros në tregun përkatës të produktit).  

Shoqëria ABCom SHPK nuk është në kushtet e pamundësisë së aftësisë paguese të gjobës, pasi 
rezulton të jetë me rezultat financiar pozitiv për vitin 2019.  

Në bazë të nenit 80 të ligjit nr.9121/2003 “Për mbrojtjen e konkurrencës”, i ndryshuar, gjoba 
është titull ekzekutiv dhe si e tillë ekzekutohet sipas dispozitave të K.Pr.C. 

Për sa më sipër, pretendimet e shoqërisë Vodafone Albania SHA, se gjoba e vendosur është 
diskriminuese, joproporcionale dhe e pa precedent, nuk mbështeten në ligj dhe në prova. 

PËR KËTO ARSYE: 

Komisioni i Konkurrencës, në  bazë  të nenit 12 pika 2,  nenit  24  germa d), nenit 73, pika 1, 
germa dh) të  ligjit nr. 9121, datë 28.07.2003 “Për mbrojtjen e konkurrencës”, i ndryshuar; 
neneve 144-146 të K.Pr.A.; Rregullorja “Për zbatimin e procedurave të përqendrimit të 
ndërmarrjeve”, dhe  Rregullorja “Për Gjobat dhe Lehtësimin prej tyre”, 

VENDOSI: 

1. Rrëzimin e kërkesës së shoqërisë Vodafone Albania SHA për rishikimin të pikës 2 të 
vendimit nr. 758 datë 28.12.2020 “Mbi autorizimin e përqendrimit të shoqërisë ApNet 
SHPK nga shoqëria ABCom SHPK. 

2. Ngarkohet Sekretari i Përgjithshëm për njoftimin e palëve dhe dërgimin e vendimit pasi të 
bëhen pagesat që parashikon rregullorja “Për caktimin e shpenzimeve për ndjekjen e 
procedurave pranë Autoritetit të Konkurrencës”. 

 Ky vendim hyn në fuqi menjëherë.  

KOMISIONI I KONKURRENCËS 

